
1 Pedr_(5)
1 Pedr 1:13-17
13 Felly, byddwch yn barod a gwyliwch sut ydych chi'n ymddwyn. Rhowch eich gobaith yn llwyr yn y rhodd sy’n dod i chi ar y diwrnod pan fydd Iesu Grist yn dod i’r golwg eto. 14 Byddwch yn ufudd i Dduw am eich bod yn blant iddo. Stopiwch ddilyn y chwantau oedd i'w gweld ynoch chi cyn i chi ddod i wybod y gwir. 15 Na, rhaid i chi fod yn wahanol. Rhaid i’ch ymddygiad chi fod yn berffaith lân, yn union fel mae Duw sydd wedi’ch galw chi ato’i hun yn berffaith lân. 16 Dyna mae’r ysgrifau sanctaidd yn ei dweud: "Rhaid i chi fod yn sanctaidd am fy mod i yn sanctaidd."
17 Mae Duw yn barnu pawb yn hollol deg ar sail beth maen nhw wedi ei wneud. Felly, os dych chi'n galw Duw yn dad i chi, dylech roi iddo’r parch mae’n ei haeddu, a byw fel pobl sydd oddi cartref yn y byd yma.
Unwaith eto mae Pedr yn pwysleisio’r ffaith fod Iesu Grist am ddod yn ôl. Heb Grist byw does dim ffydd Gristnogol – Iesu yw canolbwynt a chonglfaen y ffydd (Y ‘gonglfaen’ ydy’r garreg sylfaen bwysicaf mewn adeilad). Neges Pedr ydy bod rhaid i Gristnogion fod yn barod, rhaid iddyn nhw fod yn wyliadwrus. Does neb yn gwybod pryd ddaw Iesu Grist yn ôl, felly rhaid i’r Cristion fyw bywyd sy’n ei blesio bob amser.

Mae Pedr yn galw ar Gristnogion i fyw bywydau sy’n deilwng o’r achubiaeth maen nhw’n dderbyn drwy farwolaeth Iesu ar y groes. Mae’n ofynnol i’r Cristion droi ei gefn ar ei hen fywyd a’i hen ffordd o fyw, a rhoi heibio unrhyw beth sydd ddim yn addas i’w fywyd newydd fel un o ddilynwyr Iesu Grist.

Yn yr 21ain ganrif mae pobl yn aml yn gadael i’w chwantau gael rhwydd hynt, ac mae hunanddisgyblaeth yn cael ei ystyried yn hen ffasiwn.  Ond, mae yma alwad ar Gristnogion i fod yn wahanol. Rhaid iddyn nhw ildio rheolaeth dros eu bywydau i Iesu, a byw fel mae Duw eisiau iddyn nhw fyw.

Pa chwantau sy’n gallu rheoli pobl? Mae’r chwant rhywiol yn gryf mewn pobl. Wrth gwrs, Duw sydd wedi ein creu ni a rhoi’r chwant rywiol i ni.  Ond mae Duw wedi ei roi i’w fwynhau o fewn cwlwm priodas yn unig.  Mae’n drasiedi fod rhyw wedi cael ei droi yn rhywbeth sy’n gallu cael ei brynu a’i werthu fel popeth arall. Mae pornograffi yn hawdd i’w gael. Mae’r cyfrifiadur a’r teledu yn agor drysau i bobl ddilyn eu chwantau rhywiol nes bod rhai yn cael eu meistroli’n gyfan gwbl gan eu chwantau.
Pa chwantau eraill sy’n beryglus? Yr awydd i orfwyta; i fod yn ordenau; i oryfed; i orweithio er mwyn ennill mwy a mwy o arian a phrynu mwy a mwy o bethau ......mae’r rhestr yn un hir. Mae’n rhaid i bob Cristion fod yn ofalus mai Iesu Grist, a dim byd arall, sy’n ei feistroli. 

Y nod ydy y bydd pobl yn gallu gweld Iesu Grist ym mywyd y Cristion. Dydy dweud y geiriau, ‘Dw i’n credu yn Iesu,’ ddim yn ddigon ar ei pennau eu hunain. Roedd Pedr yn galw ar bobl i ddangos ffrwyth eu ffydd yn eu bywydau, drwy fyw’n berffaith lân. 
Un ffordd sicr o blesio Duw ydy bod yn ufudd iddo – nid yn unig allan o barch ond o gariad ato,

Os dych chi’n fy ngharu i, byddwch yn gwneud beth dw i’n ei ddweud. (Ioan 14:15)

